
Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

EKONOMIA ETA OGASUN DEPARTAMENTUA

=====================================

Nafarroako Gobernuak 2002ko Kontu Orokorrak onetsi ditu, 72,73 milioi euroko altxortegi defizita pilatua islatzen dutenak

______________________________________________________



Gobernuak 2002ko Nafarroako Kontu Orokorrak onetsi ditu gaurko bilkuran eta haietan islatzen denez, 72,73 milioi euroko altxortegiko defizita pilatua bazegoen urte honen hasieran. Kontuak, Parlamentura igorriko direnak bertan onetsiak izan daitezen, lau liburukitan bildu dira eta hor agertzen dira ondoko erakunde hauen kontabilitate datuak: Parlamentu eta Kontuen Ganbara, Foru Erkidegoko Administrazioa eta haren organismo autonomoak eta sozietate publikoak.


Azken liburukian badira dokumentu batzuk xehetasunak ematen dituztenak 2002ko Nafarroako Aurrekontu Orokorren likidazioari buruzkoak eta iazko urte bukaerako Finantza Egoeraren arlokoak.

Aurrekontuaren gauzatzea


Onetsiriko kontuen arabera, gastuen hasierako aurrekontua (2.527,57 milioi), aurrekontu luzapen baten emaitza zena, zenbait aldaketa egin eta gero 2.684 milioi eurotan finkatu zen, eta gastuaren gauzatze maila %95,6koa izan da, alegia, 2001ekoa baino bi puntu gehiago.


2001-2002 aldian, biztanleko gastu publikoaren goratzea %5,82koa izan da, 2000-2001 aldikoa %,38koa izan zen bitartean. Handitze honen ezaugarriak aztertuta, ikusten da biztanleko inbertsioak (+ %7,8) goratzetik datorrela gehien bat. Gastu arruntak, berriz, % 4,43ko gorakada izan du.


Gastuen arloan nabarmentzekoa da alde batetik ondasun eta zerbitzuan egindako gastu arrunten handitzea (%24,2) eta, bestetik, inbertsio errealen beherakada (- %7,9), izan ere, gastua jaitsi da errepide eta onra hidraulikoetan, zoruaren eskuratze eta sustatze, etxebizitza eta eraikuntzan eta Hezkuntza eta Kultura arloan: UPNArako lurren besterentzeari buruzko eta Nafarroako Artxibategiari buruzko kontu-sailek behera egiten dute.  Gora egiten dute, ordea, Industria Departamentuaren inbertsioek (Lanbide Heziketaren Zentro Nazionala eta) Gizarte Ongizatearenek (Plan Gerontologikoa).


Goraka doa ere finantza aktiboetan egindako gastua (%25,42) batez ere sektore publikoko akzioak erosi izanagatik.


Diru-sarrerei dagokienez, diru-sarreren aurrekontu finkatuaren (2.597,51) %96,7 gauzatu da, hots, 2001ekoan baino %12,84 gehiago. Zerga zuzenen bidez 1.093,53 milioi euro jaso ziren, hau da, haren aurrekontu finkatua baino 22,30 milioi gehiago. Alde hau dator batez ere PFEZaren diru bilketa handiagotik, izan ere, uste baino 9,25 milioi euro gehiago erdietsi baitira (+ %1,29). Sozietateen Zergaren diru bilketan ere gorakada bat izan da, aurreikusi baino 7,51 milioi gehiago bildu dira-eta.


 Zerga ez zuzenen bidez 1.246 milioi euro bildu ziren eta aurreikuspena 1.175,80 milioikoak ziren. Honek suposatzen du 70,59 milioi euroko aldea.


Aurrekontu ekitaldiaren ixteak agerian uzten du 31,72 milioi euroko saldo positiboa. Halere, kontuan edukiz aurreko ekitaldietako eskubide eta obligazioen aldaketak eta zordunen balizko kaudimen gabezietarako hornidurak, 2002ko ekitaldiko aurrekontuen emaitza 22,46 eurora jaisten da. Aurreko ekitaldietako superabit kontuko saldoari aipatu zenbatekoa gehituta, emaitza 72,73 milioi eurokoa izanen litzateke.


Kontu hauetan aipatzekoa da 2002an, eta zazpigarren urtea jarraian da, ez dela igo zorpetze garbiaren maila. Alderantziz, zazpigarren urtez ere zor biziaren beheratze erreala izandu da, 70.847 eurokoa.

Egoeraren balantzea eta sendotze agertokia


2002ko abenduaren 31an egoeraren balantzeak, Administrazioaren ondare eta finantza egoera agertzen duenak, 2,16 milioi euroko pasibo eta aktiboko saldoa islatzen du, hurrenez hurren, ekitaldiaren emaitza erregularizatu eta gero.


Emaitzen kontuari dagokionez, bertan aurrekontuen gauzatzea agertzen da eta badu 161,46 milioi euroko saldo hartzekoduna, aurrekontuen nahiz aurrekontuez kanpoko ariketen ondorioa dena.


Jakina denez, Ogasuneko Estatu Idazkaritzak eta Ekonomia eta Ogasun Departamentuak sinatu zuten duela zenbait urte 1998-2001 aldirako Aurrekontuaren Sendotze Eszenategia deitu zena, Egonkortasun eta Haztearen Hitzarmenaren eta Espainiako Ekonomiaren Elkarganatze Programaren barrenean. 


Ingurumari horretan, aipatu eszenategiak 2001. Urterako aurreikusten zuenaren aldean emaitzak aztertuz gero, esan behar da, 2001-12-31rako adostutako 842 milioi euroko gehienezko zor mailaren aurrean, 641,40 milioikoa zela benetako zorpetzea 2002. urtearen bukaeran.


Aurrekontuaren itxierari dagokionez, 2001erako aipatu orekaren aitzinean 2002ko ekitaldiko gauzatzeak ekarri du 66,95 mili euroko superabit ez finantzarioa.


Altxortegi arloan, 2002. urte bukaeran 50,28 milioi euroko superabit pilatua zegoen. Horri gehitzen bazaio ekitaldiko superabita (22,46 milioi), urte hasieran 72,73 milioi euroko superabit pilatua zegoen.

HERRILAN, GARRAIO ETA KOMUNIKAZIO DEPARTMENTUA

=================================================


Nafarroako Ubidearen 4, 5 eta 18. tarteek ukitzen dituzten ondasun eta eskubideen okupazioa presakoa dela deklaratu da

______________________________________________________



Nafarroako Gobernuak foru dekretu bat onetsi du gaurko bilkuran Nafarroako Ubidearen 4, 5 eta 18. tarteek ukitzen dituzten ondasun eta eskubideen okupazioa presakoa dela deklaratzeko.


Erabaki hau hartu da lurrak erosteko izapideak bizkortzeko xedez, izan ere, aurki esleituko baitira Ubidearen aipatu tarteetako obrak.


Lurrak erosteko kalkulatu den aurrekontua 2,23 milioi eurokoa da eta honelaxe banatuko da: 17.000 euro aurten, milioi bat euro 2004an eta 1,21 milioi 2005ean.

IINGURUMEN, LURRALDEAREN ANTOLAMENDU ETA ETXEBIZITZA DEPARTAMENTUA

============================================================


7,4 milioi euroko hainbat urtetarako gastua onetsirik nekazaritzako ingurumen arloko dirulaguntzak emateko 
_______________________________________________________________



Nafarroako Gobernuak 7,4 milioi euroko hainbat urtetarako (2004-2008) gastua onetsi du gaurko bilkuran nekazaritzako ingurumen arloko dirulaguntzak emateko, zereal-sistema estentsiboetan ingurunearen zaintzearekin bateragarri diren nekazaritzako ekoizpen metodoak erabil daitezen.


Dirulaguntza hauen xedea fauna eta flora zaintzea da Nafarroako hegoaldeko lehorreko alderdietan, nekazaritza eta abeltzaintza arloko praktika zehatz batzuk sustatuz.

Nafarroako Erdialdeko parke eolikoetan energia elektrikoaren azpiegiturak paratzeko Plan Sektoriala aldatzeko espedientearen izapideak hastea onetsi da

______________________________________________________



Nafarroako Gobernuak espedientearen izapideak hastea erabaki du Nafarroako Erdialdeko parke eolikoetan energia elektrikoaren azpiegiturak paratzeko Udalez Gaindiko Plan Sektoriala aldatzeko. Espedientea “Desarrollo de Energías Renovables, S.A. (DERSA) enpresak sustatu du.


Halaber, Gobernuak erabaki du aipatu espedientea jende aurrean jartzea hilabeteko epeaz eta aldi berean audientzia emanen die aldaketak ukitzen dituen udalei. Ondorio horietarako, espedientea ikusgai egonen da Ingurumen, Lurraldearen Antolamendu eta Etxebizitza Departamentuan.


Indarrean dagoen Plan Sektorialak ondoko parke hauek hartzen ditu: San Esteban, Uzkita, Kaluengo, Eskinza Mendia-San Cristobal eta Ziraukiko Gainak.

Sarrigurengo  Ekohiriaren Plan Sektoriala aldatzeko espedientearen izapideak hasiko dira

______________________________________________________



Nafarroako Gobernuak espedientearen izapideei hasiera ematea erabaki du Sarrigurengo Ekohiriaren Udalez Gaindiko Plan Sektoriala aldatzeko. Aipatu espedientea Ingurumen, Lurraldearen Antolamendu eta Etxebizitza Departamentuak sustatu du.


Espedientearen xedea da normalizatzea eraikinen eta erlaitzen altuera gehienezkoa neurtzeko metodoa.

